
დანართი 6. ტერმინთა განმარტებები
1. ახალგაზრდა - საქართველოს პარლამენტის 2020 წლის 17 ივლისის N7054-რს დადგენილებით დამტკიცებული კონცეფციის (2020-2030 წლებისთვის საქართველოს ახალგაზრდული პოლიტიკის კონცეფცია) ძირითადი სამიზნე ჯგუფი აერთიანებს 14-29 წლის ახალგაზრდებს. ,,სახელმწიფოს ახალგაზრდული სტრატეგია 2023-2026“ შეეხება 6-13 წლის ასაკობრივ ჯგუფსაც, შესაბამისად, სტრატეგიის სამიზნედ განისაზღვრა 6-29 წლის ასაკობრივი ჯგუფი. 
2. ახალგაზრდული საქმიანობა - ფართო ტერმინია, რომელიც სოციალური, კულტურული, საგანმანათლებლო, გარემოს დაცვისა ან/და პოლიტიკური ხასიათის აქტივობებს აერთიანებს. ახალგაზრდული საქმიანობა ეფუძნება არაფორმალურ და ფორმალურს გარე სწავლების პროცესს, რომელშიც ახალგაზრდები ნებაყოფლობით არიან ჩართული. ახალგაზრდულ საქმიანობას, სამსახურეობრივად ან მოხალისეობრივ საწყისებზე, ახორციელებს ახალგაზრდული მუშაკი ჯგუფურად ან ინდივიდუალურად, ახალგაზრდებისთვის, მათ მიერ და მათთან ერთად. ახალგაზრდული საქმიანობა, უპირველეს ყოვლისა, სოციალური პრაქტიკაა, რომელიც ახალგაზრდებთან და იმ თემთან ხორციელდება, სადაც ისინი ცხოვრობენ და ხელს უწყობს ახალგაზრდების განვითარებასა და კეთილდღეობას, საზოგადოებრივ ცხოვრებაში მათ აქტიურ მონაწილეობასა და ინტეგრაციას.[footnoteRef:1]  [1:  Recommendation CM/Rec(2017)4 of the Committee of Ministers to member States on youth work - https://search.coe.int/cm/Pages/result_details.aspx?ObjectId=090000168070831d ] 

3. ახალგაზრდული (ახალგაზრდობის) პოლიტიკა - ხელისუფლებისა და საზოგადოების ხედვები ახალგაზრდობის შესახებ, რომელიც რეალიზებულია საჯარო პოლიტიკაში, არის სექტორათაშორისი და აერთიანებს ყველა იმ გადაწყვეტილებასა და პროცესებს, რომლებიც გავლენას ახდენს ახალგაზრდების ცხოვრების სხვადასხვა სფეროზე – დასაქმებაზე, საცხოვრისზე, განათლებაზე, ჯანმრთელობაზე, რეკრეაციაზე, კულტურაზე და სხვა. ახალგაზრდული პოლიტიკა უნდა ასახავდეს ახალგაზრდობის გამოწვევებსა და დაბრკოლებებს ბავშვობიდან ზრდასრულობაში გადასვლის პერიოდში და უნდა ემყარებოდეს ადგილობრივი საკრებულოს, ეროვნული მთავრობისა და/ან მთავრობათაშორისი ორგანიზაციების მიერ დაწესებულ პოლიტიკურ მიზნებსა და პრინციპებს. [footnoteRef:2] [2:  European Framework for Youth Youth Policy; https://rm.coe.int/european-framework-for-youth-policy-eng/16809096b6 ] 

4. ახალგაზრდული მუშაკი - პირი, რომელიც ახორციელებს ახალგაზრდულ საქმიანობას, მუშაობს ახალგაზრდებთან სხვადასხვა ტიპის არაფორმალურ გარემოში და, როგორც წესი, მიზნად ისახავს, ინდივიდუალურ ან/და ჯგუფურ აქტივობებში ახალგაზრდების ნებაყოფლობით ჩართვით, მათი პიროვნული და სოციალური განვითარების ხელშეწყობას.[footnoteRef:3] ახალგაზრდულ მუშაკს შესაძლოა ჰქონდეს ახალგაზრდული მუშაკის საერთაშორისო ან ადგილობრივი, შესაბამისი უწყების მიერ აღიარებული სახელმწიფო სერტიფიკატი. [3:  Recommendation CM/Rec(2017)4 of the Committee of Ministers to member States on youth work - https://search.coe.int/cm/Pages/result_details.aspx?ObjectId=090000168070831d ] 

5. ახალგაზრდული სექტორი - სფერო, რომელშიც მიმდინარეობს ახალგაზრდული პოლიტიკისა და ახალგაზრდული საქმიანობის შემუშავებისა და განხორციელების პროცესი. 
6. ახალგაზრდული ორგანიზაცია (იგივე ბავშვთა და ახალგაზრდული კავშირი) - საქართველოს კანონმდებლობის შესაბამისად შექმნილი არასამეწარმეო (არაკომერციული) იურიდიული პირი, რომლის სადამფუძნებლო დოკუმენტაციით განსაზღვრულია, რომ ორგანიზაციის საქმიანობის ძირითადი სფერო ახალგაზრდების განვითარებას უკავშირდება.  ასევე, საქართველოს კანონმდებლობის შესაბამისად შექმნილი არასამეწარმეო (არაკომერციული) იურიდიული პირი, რომლის სადამფუძნებლო დოკუმენტაციით განსაზღვრულია, რომ წევრთა არანაკლებ 2/3-ისა არიან 29 წლამდე ასაკის, საერთო ინტერესის მქონე, საკუთარი უფლებებისა და თავისუფლებების დასაცავად გაერთიანებული მოქალაქეები. 
7. ახალგაზრდული ინიციატივა - ახალგაზრდების საზოგადოებრივად სასარგებლო მოქმედება ინდივიდუალურად ან ჯგუფურად გარკვეული  მიზნის მისაღწევად ან პრობლემის გადასაჭრელად, პოზიტიური ცვლილების მოტანის მიზნით. ახალგაზრდული ინიციატივები შეიძლება იყოს ერთჯერადი ან რეგულარული, ან მოკლე და გრძელვადიანი;
8. ახალგაზრდული სივრცე - ადგილი, სადაც ახალგაზრდებს არაფორმალურ გარემოში ერთმანეთთან კომუნიკაციისა და ურთიერთობის შესაძლებლობა ეძლევათ. ეს არის მათდამი კეთილგანწყობილი გარემო, სადაც ისინი იკრიბებიან, ერთობლივად გეგმავენ და ახორციელებენ სხვადასხვა ტიპის აქტივობას, მონაწილეობას იღებენ კულტურულ-შემოქმედებით, საგანმანათლებლო, სპორტულ, გარემოსდაცვით და სხვა ხასიათის ღონისძიებებში, შესაძლებლობა აქვთ განივითარონ ძირითადი კომპეტენციები, გაცვალონ და ერთმანეთს გაუზიარონ გამოცდილებები და ცოდნა. პრაქტიკაში ვხვდებით შემდეგი ტიპის ახალგაზრდულ სივრცეებს:
1. ახალგაზრდული ცენტრი - სივრცე, სადაც ხორციელდება ახალგაზრდებისთვის  სტრუქტურირებული, არაფორმალური განათლებაზე დაფუძნებული ხარისხიანი სასწავლო ღონისძიებები და სადაც მუშაობენ ახალგაზრდული სფეროს სპეციალისტები.
2. ახალგაზრდული ოთახი - პრაქტიკაში ახალგაზრდული ოთახი ეწოდება ისეთ ადგილს, რომელიც ძირითად შემთხვევაში არასტრუქტურირებული და არაორგანიზებული სივრცეა ახალგაზრდებისთვის. ახალგაზრდულ ოთახში ნებისმიერი საქმიანობა ხორციელდება ახალგაზრდული მუშაკის დაკვირვებითა და მხარდაჭერით. 
3. ღია ახალგაზრდული ცენტრი - ღია სივრცე ახალგაზრდებისთვის, სადაც მათ შეუძლიათ თავისუფალი დრო გაატარონ მშვიდ, უსაფრთხო, სასიამოვნო და მათ ინტერესებსა და საჭიროებებზე მორგებულ გარემოში. ღია ახალგაზრდული ცენტრის კარი ახალგაზრდებისთვის ყოველთვის ღიაა, არ კეთდება დამსწრე ახალგაზრდების სიები (ჯგუფების დაკომპლექტებისა და ჯგუფის ზომების ლიმიტების დაწესების თავიდან აცილების მიზნით). 
4. ჰობი-განათლების დაწესებულება - სოციალური და რეკრეაციული ცენტრი, რომელიც მხარს უჭერს ახალგაზრდებს ფიზიკური, სოციალური, ემოციური და შემეცნებითი შესაძლებლობების განვითარებაში, მათ აძლევს შანსს სოციალიზაციის პროცესებში აქტიურად ჩაერთონ, შეხვდნენ მეგობრებს და მონაწილეობა მიიღონ სხვადასხვა საინტერესო აქტივობაში. ჰობი განათლების დაწესებულება ახალგაზრდებს სთავაზობს ორგანიზებულ სასწავლო პროგრამებს ფიზიკური აქტივობებისთვის; აკადემიური და ხელოვნების პროგრამები, როგორიცაა მეცნიერება, ხელსაქმე და თეატრი; შესაძლებლობები და სივრცე არასტრუქტურიზებული საქმიანობისთვის, როგორიცაა თამაში, საზოგადოებრივი შეკრებები, კლუბური შეხვედრები და სხვა.[footnoteRef:4] [4:  ახალგაზრდულ საქმიანობასთან დაკავშირებული სპეციფიკური ტერმინების მნიშვნელობების განმარტებები; https://mooc.youthagency.gov.ge/%E1%83%9A%E1%83%94%E1%83%A5%E1%83%A1%E1%83%98%E1%83%99%E1%83%9D%E1%83%9C%E1%83%98/#1621521904264-537e82b0-3466 ] 

9. ახალგაზრდული სერვისები - ახალგაზრდებისთვის წინასწარ ორგანიზებული აქტივობების ჯაჭვი, რომელიც შექმნილია ახალგაზრდების განვითარებისა და საზოგადოებრივ, სამოქალაქო და ეკონომიკურ ცხოვრებაში ჩართვის ან მათი ცხოვრების ხარისხის გაუმჯობესების მიზნით.[footnoteRef:5] [5:  აქვე] 

10. ახალგაზრდების მონაწილეობა - მონაწილეობა და მოქალაქეობრივი აქტივობა გულისხმობს უფლებების, საშუალებების, სივრცისა და შესაძლებლობათა ქონას, საჭიროების შემთხვევაში კი, მონაწილეობაში მხარდაჭერასა და გადაწყვეტილების მიღების პროცესში ჩაბმას უკეთესი საზოგადოების შექმნის მიზნით.[footnoteRef:6] [6:  Revised European Charter on Participation of Young People in Local and Regional Lives.] 

11. ახალგაზრდებისადმი კეთილგანწყობილი - ახალგაზრდული პოლიტიკის განვითარებისა და ახალგაზრდობასთან დაკავშირებულ გადაწყვეტილებათა მიღებისას ახალგაზრდების ასაკის, განვითარების, საჭიროებების, შესაძლებლობებისა და ინტერესების გათვალისწინება.      
12. არაფორმალური განათლება - ინდივიდუალური და სოციალური განათლების ნებისმიერი დაგეგმილი, ნებაყოფლობითი პროგრამა, რომელიც არ არის ფორმალური სასწავლო პროგრამების ნაწილი და მიზნად ისახავს უნარებისა და კომპეტენციების განვითარებას და რომელსაც პირი იღებს პროფესიული განათლებისა და საქართველოს კანონმდებლობით გათვალისწინებული საგანმანათლებლო პროგრამებისგან დამოუკიდებლად, მაგალითისთვის- ახალგაზრდული საქმიანობის გზით. 
13. დაინტერესებული მხარე - ფიზიკური პირი, ადგილობრივი თვითმმართველობა, ნებისმიერი ორგანიზაციულ-სამართლებრივი ფორმის დაწესებულება, საერთაშორისო სამთავრობო და არასამთავრობო ან/და ადგილობრივი არასამთავრობო ორგანიზაცია, რომლის სამოქმედო სფეროს მთავარი ან  ერთ-ერთი სეგმენტი ახალგაზრდობაა და რომელიც გავლენას ახდენს (დადებითად ან უარყოფითად) ახალგაზრდული პოლიტიკის ან ახალგაზრდული საქმიანობის შედეგზე.[footnoteRef:7] [7:  ახალგაზრდულ საქმიანობასთან დაკავშირებული სპეციფიკური ტერმინების მნიშვნელობების განმარტებები; https://mooc.youthagency.gov.ge/%E1%83%9A%E1%83%94%E1%83%A5%E1%83%A1%E1%83%98%E1%83%99%E1%83%9D%E1%83%9C%E1%83%98/#1621521904264-537e82b0-3466 ] 

14. თანამმართველობა - თანამმართველობის მოდელი გულისხმობს, რომ პასუხისმგებლობა და გავლენა თანაბრად გაზიარებულია სახელმწიფოს წარმომადგენლებსა და ახალგაზრდებს შორის. თანამენეჯმენტის მოდელი, რომელიც უკვე 40 წელია მოქმედებს ევროპის საბჭოს ახალგაზრდულ სექტორში, წარმოადგენს მონაწილეობითი დემოკრატიის ცოცხალ მაგალითს. ეს მოდელი აერთიანებს ახალგაზრდული ორგანიზაციებისა და ახალგაზრდულ საკითხებზე პასუხისმგებელ სახელმწიფო ორგანოების წარმომადგენლებს. ეს არის თანამშრომლობის უნიკალური მოდელი, სადაც ახალგაზრდულ ორგანიზაციებსა და მთავრობებს თანაბარ ხმა აქვთ ევროპის საბჭოს ახალგაზრდულ სექტორთან დაკავშირებული გადაწყვეტილებების მიღების პროცესში. ახალგაზრდებსა და მთავრობების წარმომადგენლებს შორის თანამშრომლობა ხორციელდება მხარეებს შორის იდეების, გამოცდილების გაზიარებისა და დიალოგის მეშვეობით, ურთიერთგაგებისა და პატივისცემის სულისკვეთებით.[footnoteRef:8] [8:  New and Innovative Forms of Youth Participation in decision-making processes; https://rm.coe.int/new-and-innovative-forms-of-youth-participation-in-decision-making-pro/1680759e6a ] 

15. კულტურათაშორისი დიალოგი -ურთიერთგაგებისა და ურთიერთპატივისცემის საფუძველზე მოსაზრებების ღიად გაზიარება იმ პირებსა თუ ადამიანთა ჯგუფებს შორის, რომლებიც საკუთარ თავს განსხვავებული კულტურული კუთვნილების მქონე პირებად თუ ჯგუფებად აღიქვამენ. კულტურათაშორისი დიალოგი საჭიროებს საკუთარი მოსაზრებების გამოხატვის თავისუფლებასა და უნარს და, ასევე, სხვების მოსაზრებებისა და თვალსაზრისის მოსმენის სურვილსა და უნარს.[footnoteRef:9] [9:  ახალგაზრდულ საქმიანობასთან დაკავშირებული სპეციფიკური ტერმინების მნიშვნელობების განმარტებები; https://mooc.youthagency.gov.ge/%E1%83%9A%E1%83%94%E1%83%A5%E1%83%A1%E1%83%98%E1%83%99%E1%83%9D%E1%83%9C%E1%83%98/#1621521904264-537e82b0-3466 ] 

16. მასობრივი სპორტი - სპორტის შემადგენელი ნაწილი, რომელიც მოიცავს ფიზიკურ აქტივობას და წარიმართება ორგანიზებული ან არაორგანიზებული ფორმით, ასევე, ხელს უწყობს ადამიანის ფიზიკურ განვითარებას ან/და ჯანმრთელობის განმტკიცებას.[footnoteRef:10] [10:  აქვე] 

17. მობილობა - მოსწავლეთა, სტუდენტთა და აკადემიური პერსონალის თავისუფალი გადაადგილება სწავლის, სწავლებისა და კვლევის პროცესში მონაწილეობის მისაღებად, როგორც საქართველოში, ისე უცხოეთში, რასაც თან სდევს, კანონის თანახმად, კვალიფიკაციის ან სწავლის პერიოდში მიღებული განათლებისა და კრედიტების აღიარება.[footnoteRef:11]   [11:  აქვე] 

18. მოხალისეობა - საზოგადოებრივად სასარგებლო საქმიანობა, რომლსაც პირი ეწევა სხვების დასახმარებლად თავისუფალი ნებით და არ არის მოტივირებული რაიმე ფინანსური ან მატერიალური სარგებლის მიღებით.[footnoteRef:12] შეიძლება იყოს სხვადასხვა მოკლევადიანი და გრძელვადიანი მოხალისეობრივი აქტივობები, როგორიცაა გარემოსდაცვითი მოხალისეობა, საზოგადოებრივი მოხალისეობა, სოციალური მოხალისეობა, მოხალისეობა სკოლებში, მოხალისეობა საჯარო საგანმანათლებლო, კულტურულ ან სპორტულ ღონისძიებებზე და ა.შ [12:  საქართველოს კანონი მოხალისეობის შესახებ; https://matsne.gov.ge/ka/document/view/3132612?publication=3 ] 

19. მოხალისე - პირი (სტრატეგიის შემთხვევაში - ახალგაზრდა), რომელიც ახორციელებს მოხალისეობრივ საქმიანობას მასპინძელი ორგანიზაციის ნებართვით და მისი ინტერესებიდან გამომდინარე.
20. სტრატეგიის მიზნებისთვის, „ნაკლები შესაძლებლობების მქონე ახალგაზრდებს“ მიეკუთვნება ან მათ მდგომარეობას განსაზღვრავს ქვემოთ წარმოდგენილი ერთი, რამდენიმე ან ყველა ფაქტორი:
· ჯანმრთელობის მდგომარეობა - ახალგაზრდები, რომლებსაც აქვთ ფიზიკური  ჯანმრთელობის ქრონიკული პრობლემები, მძიმე დაავადებები ან/და ფსიქიკური ჯანმრთელობის პრობლემები და სხვა;
· სწავლასთან დაკავშირებული შეზღუდვები - ახალგაზრდები, რომელთაც აქვთ სპეციალური საგანმანათლებლო საჭიროება, ან არიან სავალდებულო (დაწყებითი ან საბაზო)  განათლების მიღმა, ან იმყოფებიან სავალდებულო განათლების მიღმა დარჩენის რისკის ქვეშ და სხვა;
· კონფლიქტით დაზარალებული ახალგაზრდები - საოკუპაციო ხაზის მიმდებარე სოფლებში მცხოვრები ახალგაზრდები; ახალგაზრდები იძულებით გადაადგილებულ პირთა ოჯახებიდან;
· კულტურული ფაქტორი - ემიგრანტები ან ემიგრანტი ოჯახების შთამომავლები, საქართველოში საერთაშორისო დაცვის ქვეშ მყოფი პირები (ლტოლვილები და ჰუმანიტარული სტატუსის მქონე პირები), თავშესაფრის მაძიებლები, მოქალაქეობის არმქონე პირები და სხვა;
· ეკონომიკური ფაქტორი - ახალგაზრდები ცხოვრების დაბალი დონით, სოციალური დაცვის სისტემაზე დამოკიდებულებით, ხანგრძლივი უმუშევრობის ან სიღარიბის პირობებში მყოფი ახალგაზრდები, NEET-ახალგაზრდები,  უსახლკარო ახალგაზრდები და სხვა;
· [bookmark: _heading=h.30j0zll]სოციალური ფაქტორი - ახალგაზრდები, რომლებიც განიცდიან დისკრიმინაციას სქესის, ასაკის, სექსუალური ორიენტაციის, შეზღუდული შესაძლებლობების და სხვა მიზეზების გამო; ძალადობისა და ტრეფიკინგის მსხვერპლი ახალგაზრდები; შეზღუდული სოციალური უნარების, ანტისოციალური ან მაღალი რისკის შემცველი ქცევის ახალგაზრდები; საფრთხის შემცველ გარემოსა და სიტუაციაში მყოფი ახალგაზრდები;  (ყოფილი) მსჯავრდებულები და პატიმრები; ქიმიური და ქცევითი, მათ შორის - აზარტულ თამაშებზე დამოკიდებული ახალგაზრდები; არასრულწლოვანი და/ან ახალგაზრდა მარტოხელა მშობლები; ობლები; სახელმწიფო ზრუნვაში მყოფი და სახელმწიფო ზრუნვიდან გამოსული ახალგაზრდები და სხვა;
· გეოგრაფიული ფაქტორი - მაღალმთიან და რთულად მისასვლელ დასახლებულ პუნქტებში მცხოვრები ახალგაზრდები; ნაკლებად განვითარებული ინფრასტრუქტურის მქონე ტერიტორიებზე მცხოვრები ახალგაზრდები (შეზღუდული საზოგადოებრივი ტრანსპორტი, გაუმართავი ინფრასტრუქტურა) და სხვა.
21. NEET ახალგაზრდა - განათლების, დასაქმებისა და ტრენინგის მიღმა მყოფი ახალგაზრდა, არააქტიური და/ან უმუშევარი ახალგაზრდა, რომელიც არის განათლების, დასაქმებისა და ტრენინგის მიღმა მყოფი. ახალგაზრდების ეს ჯგუფი არის სოციალური გარიყვის მაღალი რისკის ქვეშ. [footnoteRef:13] [13:  ახალგაზრდულ საქმიანობასთან დაკავშირებული სპეციფიკური ტერმინების მნიშვნელობების განმარტებები; https://mooc.youthagency.gov.ge/%E1%83%9A%E1%83%94%E1%83%A5%E1%83%A1%E1%83%98%E1%83%99%E1%83%9D%E1%83%9C%E1%83%98/#1621521904264-537e82b0-3466 ] 

22. სტრუქტურული დიალოგი - ღია და გამჭვირვალე ინსტრუმენტი, რომლის საშუალებითაც ახალგაზრდები, გადაწყვეტილების მიმღებ პირებთან და სხვა დაინტერესებულ მხარეებთან ერთად, მათდამი კეთილგანწყობილ გარემოში სრულფასოვნად მონაწილეობენ ახალგაზრდული პოლიტიკის პრიორიტეტების განსაზღვრაში, განვითარებაში, შეფასებასა და მონიტორინგში.
23. ფიზიკური აქტივობა - არის სხეულის მოძრაობა, რომელიც იყენებს კუნთის ენერგიას. ფიზიკურ აქტივობას აქვს სხვადასხვა ფორმა: ფეხით ან ველოსიპედით გადაადგილება, ორგანიზებული და არაორგანიზებული სპორტული ვარჯიში, აქტიური დასვენება (ცეკვა, იოგა და სხვ.), ფიზიკური შრომა და სხვა. ფიზიკური აქტივობის დასახასიათებლად გამოიყენება ინტენსივობის მაჩვენებელი.[footnoteRef:14] [14:  აქვე] 

24. ფორმალური განათლება - ზოგადი, პროფესიული და უმაღლესი საგანმანათლებლო სისტემა. 
25. ფორმალურს გარე (ინფორმალური) განათლება - ნიშნავს მთელი ცხოვრების მანძილზე მიმდინარე პროცესს, რომლის დროსაც ყოველი ინდივიდი იძენს დამოკიდებულებებს, ღირებულებებს, უნარებს და ცოდნას, საგანმანათლებლო რესურსებისა და ამ რესურსების გავლენის საშუალებით, საკუთარ გარემოში თუ ყოველდღიური გამოცდილებიდან (ოჯახში, თანატოლების გარემოცვაში, მეზობლების წრეში, ნაცნობებთან ურთიერთობისას, ბიბლიოთეკაში, მასმედიის საშუალებით, სამუშაო ადგილზე, გართობისა და სპორტული შეჯიბრებების თავშეყრის ადგილზე და ა.შ.). [footnoteRef:15] [15:  https://rm.coe.int/1680496561] 

26. შეზღუდული შესაძლებლობის მქონე პირი - პირი მყარი ფიზიკური, ფსიქიკური, ინტელექტუალური ან სენსორული დარღვევით, რომლის სხვადასხვა დაბრკოლებასთან ურთიერთქმედებამ შესაძლოა ხელი შეუშალოს საზოგადოებრივ ცხოვრებაში ამ პირის სრულ და ეფექტიან მონაწილეობას სხვებთან თანაბარ პირობებში;[footnoteRef:16] [16:  საქართველოს კანონი შეზღუდული შესაძლებლობების მქონე პირთა უფლებების შესახებ; https://matsne.gov.ge/ka/document/view/4923984?publication=1 ] 

27. ჯანსაღი ცხოვრების წესი - ცხოვრების წესი, რომელიც ამცირებს ავადობისა და ნაადრევი სიკვდილიანობის რისკს და ხელს უწყობს ადამიანების ფიზიკურ, ფსიქიკურ და სოციალურ კეთილდღეობას.[footnoteRef:17] [17:  ახალგაზრდულ საქმიანობასთან დაკავშირებული სპეციფიკური ტერმინების მნიშვნელობების განმარტებები; https://mooc.youthagency.gov.ge/%E1%83%9A%E1%83%94%E1%83%A5%E1%83%A1%E1%83%98%E1%83%99%E1%83%9D%E1%83%9C%E1%83%98/#1621521904264-537e82b0-3466 ] 

28. ჰობი-განათლება - არის ახალგაზრდული საქმიანობის მიმართულება, რომელიც მიზნად ისახავს ახალგაზრდების მრავალმხრივ განვითარებას მათი ინტერესების/ჰობის საფუძველზე. ჰობი-განათლება ეროვნული ან ინსტიტუციონალური კურიკულუმის საფუძველზე ხორციელდება ახალგაზრდების ნებაყოფლობითი მონაწილეობით. იგი ახალგაზრდული საქმიანობის ყველაზე ფორმალიზებული ნაწილია, რადგან იმართება ცენტრალიზებული იერარქიული სტრუქტურით.[footnoteRef:18] [18:  აქვე] 

